
1, 2 og Reykjavík

Samráðsverkefni um útisvæði í Reykjavík

Niðurstöður um forgang verkefna í Miðborg.

A. Það kom í ljós að bæði á vefnum 1, 2 og Reykjavík og á samráðsfundi 3. maí 2008 í fundarsal að Fríkirkjuvegi 1 voru ábendingar um að flytja Reykjavíkurflugvöll brott og fella niður áætlun um Samgöngumiðstöð í Vatnsmýrinni langvinsælasta ábendingin meðal íbúa Miðborgar. Þetta er þó ekki ábending, sem fellur innan ramma verkefnisins og er því ekki tekin með þegar 10 vinsælustu verkefnunum er forgangsraðað.

B. Á það skal bent að það er eindregin ósk Íbúasamtaka Miðborgar að unnið skuli að hverfisvernd Miðborgarinnar, en það er einnig verkefni, sem ekki fellur beint að ramma verkefnisins, þó ekki sé það utan hans heldur. Það er því ekki heldur með í forgngslistanum.

C. Forgangsröðun verkefna í Miðborg Reykjavíkur eftir umfjöllun á samráðsfundi 3. maí og úrvinnslu á vefnum 1, 2 og Reykjavík (Miðborg) á heimasíðu Reykjavíkur er því þannig:

1. Laugavegurinn, Miðborg og opin svæði tekin í endurnýjun lífdaga. Undir þetta falla ábendingar nr. 183, 200, 256, 280, 404, 973, 1096 og 1217, en titlar þeirra í sömu röð eru: Framtíð Laugavegs, Allt í rusli, Breyta Laugaveginum í göngugötu, Almennings flokkunar ruslafötur, Skemmdar tennur í ungfrú Reykjavík, Baklóðir við Laugaveg, Minnka umferð og opna lækinn, Laugavegur göngugata. Að auki fellur tillaga frá ungmennaráði Miðborgar og Hlíða undir þetta með titlinum: Bætt aðstaða á grænum svæðum í Miðborg og Hlíðum: Í þessum ábendingum er rætt um að halda í gömlu húsin neðst við Laugaveg, setja hita í gagnstéttir, skýli við hús og aukinn gróður. Lagt til aukin hreinsun og einnig á ábyrgð íbúa með því að tína upp sjálfir næst sér. Gera Laugaveginn að göngugötu er áberandi vinsælt. Stungið er upp á ruslafötum sem hægt sé að flokka rusl í eins og víða erlendis. Halda húsum snyrtilegum og máluðum, þó þau standi tóm og/eða bíði niðurrifs. Hvatt er til betri þrifa í baklóðum við Laugaveg og stungið upp á þeim möguleika að gera kaffihús og smáverslanir á baklóðum ásamt þeim möguleika að hægt sé að ganga á milli húsa og gatna eftir smástígum á svæðinu milli Laugavegs og Grettisgötu. Fegra miðbæinn almennt, laga gömul hús, mjókka Lækjargötu og stækka göngusvæði og opna Lækinn. Þá var einnig rætt um að umhirða á opnum svæðum í Miðborginni er mjög ábótavant. Þar þarf að laga grill og leiktæki eða skipta þeim út og bæta fleiri leiktækjum við. Almenn umhirða þarf að verða betri, ruslatunnum þarf að fjölga og hreinsa svæðin oftar. Opna þarf á möguleika fyrir afþreyingu fyrir alla fjölskylduna, s.s leiksvið og tónlistarpalla, boltavelli, hjólabrettaaðstöðu, mini-golfvelli og þroskandi leiktæki fyrir börnin.  Einnig mætti stuðla að fleiri menningarviðburðum sem myndu gera staðina líflegri og skemmtilegri. Til þess að það sé hægt þarf að gera aðgengi að rafmagni mun betra. Svið sem væri hluti af umhverfinu myndi auðvelda tónleikahald en einnig mætti halda annars konar atburði svo sem útimarkaði, bíó “jólaþorp” o.s.frv. Til þess að svæðin nýtist betur að vetrarlagi mætti gera gönguskíðabrautir með því að þjappa snjóinn.
2. Andlitslyfting Hverfisgötunnar. Undir þetta falla ábendingar nr. 15 og 498, en titlar þeirra í sömu röð eru: Hreinsa upp Hverfisgötuna og Sekta húseigendur við Hverfisgötuna. Í þessum ábendingum er rætt um Hverfisgötuna sem álíka mikilvæga og Laugaveginn í Miðborginni og að nauðsynlegt sé að halda henni hreinni og stöðva niðurníðslu húsa þar. Fram koma hugmyndir um að stofna samtök hollvina Hverfisgötunnar sem borgin styrki til hreinsunar- og fegrunarverka og að borgin beiti sektum gagnvart húseigendum ef með þarf. Reka þarf slömm og dóp-stimpilinn af götunni.
3. Lækjartorg með iðandi mannlífi. Undir þetta falla ábendingar nr. 237, 496, 631 og 1529, en titlar þeirra í sömu röð eru: Hitamælir á Lækjartorg, Lækjartorg er dauður púnktur, Lækjartorg og Handverksmarkaður á Lækjartorgi á sumrin. Í þessum ábendingum er rætt um að hafa hitamæli á torginu, að opna ætti torgið í átt að Stjórnarráðinu og takmarka umferð um Lækjargötu þar, setja upp gosbrunn, tré, bekki og leiktæki og annað sem gæfi fólki ástæðu til að staldra þarna við og njóta mannlífs. Í dag er þetta aðeins svæði sem labbað er í gegnum og ein og ein fjöldasamkoma. Setja mætti upp handverksmarkað um helgar á sumrin þar sem íslenskt handverksfólk gæti selt sína framleiðslu. Hægt væri að hanna og setja upp aðstöðu, sem borgin ætti, sem væri nothæft í hinum ýmsu veðrum, fenginn stjórnandi til að sjá um þetta og fókusera á íslenskt handverk og nytjalist þannig að þetta verði ekki í samkeppni við Kolaportið. Eins mætti tengja svona aðstöðu listahátíðum eða öðrum viðburðum. Allt til að búa til litríkt og skemmtilegt mannlíf í borginni okkar, auka sýnileika og aðgengi að íslensku handverki og skapa skemmtilega stemmningu í bænum.
4. Frítt í strætó fyrir alla – alltaf. Ábending nr. 125. Fellur að vísu ekki alveg undir ramma verkefnisins en reyndist geysivinsæl ábending.

5. Austurbæjarskóli. Ábendingar nr. 89 og 90, en titlar þeirra eru þeir sömu og rætt um að koma þurfi í veg fyrir óþarfa umferð upp rampana að skólanum og að gera þurfi við þessa rampa, handrið og skúra.

6. Hreinsun miðbæjar að næturlagi kemur fólki heim. Ábending nr. 922 þar sem stungið er upp á að hefja hreinsun gatna fyrr að nóttu til að ýta við fólki að koma sér heim.
7. Hjólreiðastígar. Ábending nr. 279, en þar er stungið upp á að fjölga hjólreiðarstígum í Miðborginni.
8. Almenningssalerni og almenningssímar. Ábending nr. 337, en þar er bent á skort á þessari aðstöðu í Miðborginni.
9. Hitamælir við Tjörnina. Ábending nr. 329, þar sem bent er á að gaman væri að vera með hitamæli við Tjörnina, sem einnig myndi sýna hvort ísinn sé mannheldur. Hægt yrði að skoða hitamælinn í vefmyndavél.
10. Víðsýni. Ábending nr. 341, en þar er stungið upp á því að koma fyrir stjörnukíki fyrir almenning á Arnarhóli.
Hér koma við sögu eftirtaldar ábendingar í númeraröð: 15, 89, 90, 125, 213, 237, 246, 279, 280, 329, 337, 341, 404, 496, 498, 631, 804, 827, 922, 973, 1096, 1217 og 1529. Undirstrikuð númer falla undir A. lið hér að framan.
Loforð borgarstjóra á samráðsfundinum 3. maí: Unnið verður að gerð þriggja torga í Miðborginni; við gatnamót Óðinsgötu og Freyjugötu, við gatnamót Óðinsgötu og Baldursgötu og svo á Óðinstorgi sjálfu.

Reykjavík 7. maí 2008,

f.h. stýrihóps í verkefninu 1, 2 og Reykjavík fyrir Miðborg Reykjavíkur,

Sigtryggur Jónsson, framkvæmdastjóri,

Þjónustumiðstöðvar Miðborgar og Hlíða.

